
Mustaqilligimiz tobora mustahkamlanib, o’zining ijobiy samaralarini bera boshlagan bugungi kunda xalqimiz oldida hayotning moddiy va ma’naviy asoslaridan kelib chiqadigan ulkan vazifalar turibdiki, ularni amalgam oshirishda adabiyot va san’at, umuman, ma’naviyatimizning ahamiyati benihoya kattadir. Zero, O’zbekistonning Birinchi Prezidenti I.A.Karimov ta’kidlaganidek, “…ma’naviyatni tushunish, anglash uchun, avvalo, insonni tushunish, anglash kerak”.
 Mustaqillik yillarida adabiyotni mafkura vositasi sifatidagina emas, balki san’at hodisasi sifatida o’rganishga ustuvor ahamiyat berila boshlandi. Shu ma’noda alohida ijodkorning badiiy tafakkur tarzi, ijodiy uslubiga xos hususiyatlarini o’rganish muhim ahamiyatga egadir.
Namangan diyorida ko’plab iste’dodlar yetishib chiqqan muqaddas zamindir. Asiruddin Axsikatiy, Mashrab, Muxlis, Maxzun, Fazliy, Shavqiy, Nodim, Xilvatiy, Ibrat, So’fizoda, Usmon Nosir, Habib Sa’dulla kabi ulug’ shoir va adiblarni kamolga yetkazgan mo’tabar ona zamindir. Ularning adabiy merosi o’zbek ma’naviyatining bir bo’lagi va bu bo’lak Namangan ahlining faxri hamdir. Adabiyot tarix oynasi ham demakdir. Ushbu adiblar ijodida Namanganning shonli o’tmishini boy madaniyatini, ruhiyatini, dunyoqarashidagi evrilishlari yaqol namoyon bo’ladi. Shunday ekan, Namangan adabiy muhitini o’rganish har bir namangalik uchun farzdir.

Tilshunoslik badiiy adabiyot va she’riyat bilan uzviy aloqadadir. Chunki til aloqa vositasi sifatida muayyan axborot tashuvchi oddiy belgilar sistemasigina bo’lib qolmay, balki tinglovchiga ta’sir qiluvchi qudratli vosita hamdir. Tilning birinchi funksiyasi an’anaviy va sistem-struktur tilshunoslikning o’rganish obyekti bo’lsa, ikkinchi funksiyasi lingvopoetikaning o’rganish obyektidir.
Lingvopoetika lingvistik poetikaning qisqargan shakli bo’lib, badiiy asarlarda qo’llangan lisoniy birliklarning (fonetik, morfemik, leksik va boshq.) badiiy-estetik vazifalarni, tilning konnotativ funksiyasini o’rganadi. Boshqacha aytganda, lingvopoetika tilshunoslikning badiiy nutqini o’rganuvchi bo’limidir.
N.I.Jinkin ta’biri bilan aytganda: “Inson alohida gaplar vositasida emas, matn vositasida so’zlaydi”. Shu sababli ham muayyan shaxs uslubi u yaratgan matnlar asosida tadqiq etilsagina kutilgan natijalarga erishish mumkin. Biror yozuvchi ijodkorning nutqiy uslubini uning so’z qo’llash yoki jumla tuzish mahorati nuqtai nazari bilan tadqiq qilish usuli bugungi kun talabiga javob bermaydi. Shu boisdan matn yaratilishi masalasini shaxs uslubi bilan uzviylikda o’rganish matnning lingvistik jihatlariga teranroq nazar bilan qarashga olib keladi.

Namangan zaminda tug’ilib kamol topgan qalami o’tkir iste’dod sohibi Ziyovuddin Mansurdir. Shoir she’riyati o’ziga xos xalqona lug’aviy birliklar va uslubiy ifodalarga boyligi bilan, yani soddaligi, xalqchilligi, obrazligi, badiiyligi bilan xarakterlanadi.
Xalq og’zaki ijodi bag’rida yetilgan va ko’p asrlik she’riyatimizga badiiy tasvir vositalari har bir ijodkor asarlarida o’zgacha sayqal topadi. Xalq tilidagi maqol va matallar, iboralar, obrazli ifodalar, latifa-yu rivoyatlar har bir san’atkor uchun hayotiy mazmunini yanada teranroq va yorqinroq ifodalashda yuksak poetik vosita bo’lib xizmat qiladi.
Shu jihati bilan taniqli shoir Ziyovuddin Mansur she’riyati alohida ahamiyat kasb etadi. Shoir she’rlari mazmuni, uslubi xalqchilligi, soda va ravonligi, hikmatomuz xulosalarga boyligi bilan alohida ajralib turadi. 

Rivoyatlarda aytilishicha, Alloh yer yuzini taqsimlaganda, biroz muddat kechikkani uchun o’zbekka yer tegmay qolgan ekan. Marhamatli zot esa o’zbek yayrab-yashnab yursin deya qutlug’ Arshdan tuproq bergan ekan. Shoirning “O’zbekiston” qasidasida ushbu rivoyat voqealari she’riy tarzda bayon etiladi: 
Alloh yer yuzini taqsimlaganda 

O’zbekka tegmagan yerdan deydilar,

-Yayrasin, -deb shu el bog’u chamanda

Arshdan bir kaft tuproq bergan, -deydilar.

Zuvalasi Arshdan

Qutlug’ oshyon bu-

O’zbekiston bu!

 (“To’tiyo”.T.:Sharq.2008,84-bet)

  Ozod diyorda davron surayotgan yurtning elda azizlari totli ne’mat-tinchlikni qo’lga kiritgunlariga qadar necha-necha zamonlar o’tdi, qancha-qancha daryolar oqdi. Zardob yutilgan zamonlarni ko’rgan boshlar bugun tinchlikning totli sharobini totmoqda. Xalqimizning dono maqoli bor: “Oqqan daryo oqaveradi”. Teran mazmunni ifodalovchi ushbu maqol qasidada jam bo’lgan mazmunning jozibadorligini yanada kuchaytiradi:
Derla:

-Oqqan daryo oqaveradi,

Oh! U qancha qurib, qancha toshmadi?

Hurlik nash’asi-la to’lib sarxadi

Oqqan daryo yana oqa boshladi.

Erktalab dillarda

Jo’shgan tug’yon bu-

Ozbekiston bu!

(“To’tiyo”.T.:Sharq.2008,86-bet)

Tinchlik eng oily ne’mat. Yurt tinchligini ta’minlash, muqaddas Vatanimizni asrab-avaylash qutlug’ vazifamizdir. “Vataning tinch - sen tinch ”, “Senda harakat – mendan barakat” singari naqllarimizga monand tarzda aytish mumkinki, bizning harakatimizga qarab Yaratgan madad beradi.
Shoir “Ogohlik qo’shig’i” she’rida xaqimizning ana shu durdona fikrlarini she’riy misralarga tizadi va Vatanni sajdagoh kabi muqaddas bilishga undaydi:

Derlar: kim asransa  asragay Olloh,

Vatanni asraylik bilib sajdagoh,

Ish bermas keyingi pushaymon – oh-voh,
Vatan tinch,

Osuda bo’lmasa zamon.

(“To’tiyo”.T.:Sharq.2008,99-bet)

Vatanni onaga qiyoslaydilar, ona Vatan deya e’zozlaydilar. Ziyovuddin Mansur she’riyatida ham “Hazrati ayol”ning buyukligi haqida betakror baytlar bisyordir.
Shu boisdan Sarvari Olam

Zap aytmishlar ayol vasfida,

Bir hadisda demishlar:

-Jannat

Onalarning oyoq ostida.

(“To’tiyo”.T.:Sharq.2008,94-bet)

Ijodkor bu o’rinda hadisi sharif namunasidan mazmuniga monand o’rnidan unumli foydalanishi fikrning ta’sirchanligi oshirishga xizmat qilgan.
Mahoratli shoirning she’rlarini tahlil qilar ekanmiz, ijodkor baytlarining qofiya doirasi kengayib borayotganini, yangi qofiyalar, yangi vositalar qo’llayotganini ko’ramiz.

TAQRIZ
Mazkur maqolada shoir Ziyovuddin Mansur she’rlarida qo’llangan maqol va hikmatli so’zlarning semantik-uslubiy tahlili hamda ijodkorning qofiya qo’llash mahorati haqida so’z boradi. Ijodkor she’rlarida maqol, matal, hikmatli so’zlar o’zbek xalqining mentalitetiga mos ravishda milliy, madaniy, va uslubiy semantikasida namoyon bo’ladi. Shuning uchun ham shoir sherlari mazmuni, uslubining xalqchilligi, soda va ravonligi, hikmatomuz xulosalarga boyligi bilan Namangan adabiy muhitida alohida ajralib turadi.  
Ushbu kichik tadqiqot ishida tilshunoslikning badiiy adabiyot va she’riyat bilan uzviy aloqadaligi, til aloqa vositasi ekanligi, axborot tashuvchi belgilar sistemasi ekanligi va tinglovchiga ta’sir qiluvchi qudratli vosita ekanligi yoritib berilgan. Muallif maqolasini yozishda O’zbekistonning Birinchi Prezidenti I.A.Karimovning “Yuksak ma’naviyat - yengilmas kuch”,  Ziyovuddin Mansurning “To’tiyo”, B. Yusupovning “Adabiyot- hayot ko’zgusi” va D Xudoyberganovaning “Matnning antroposentrik tadqiqi” nomli asarlardan foydalangan.
Shu o’rinda O.Yuldashevning mazkur maqolasini ushbu to’plamda chop etilsa, maqsadga muvofiq bo’ladi. Men ushbu maqolani nashrga tavsiya qilaman.

